ТР Казан шәһәре Идел буе районы
ГБМБУ «78 нче мәктәп»нең татар
теле һәм әдәбияты укытучысы
Вәкилова Зилә Юныс кызы
Дәресләрдә ял итү өчен шигырь юллары
Елдан-ел белем бирү программалары катлаулана бара. Укучылар 5-6 дәрес буена төрле фәннәр өйрәнәләр. Фәннәрне өйрәнү, ягъни теоретик белем алу гамәли эшләр белән үрелеп бара: проект эшләре, практик һәм контроль эшләр эшләнә. Укучы физик яктан талчыга, бар вакытын укуга багышлаган баланың сәламәтлеге мәктәпне бетереп чыкканда шактый начарая. Кызыклы гына күзәтү ясаганым бар. 11 нче сыйныф укучысының “Сәламәтлек карта”сын аның 1 нче сыйныфка килгәндә теркәлгән мәгълүматлары белән чагыштырып караганда, искитмәле үзгәреш күрергә була. Өлкән сыйныфларда укучы балаларның 10% ы гына сау-сәламәт булып калган, башкаларында төрле характердагы авырулар барлыкка килгән. Бигрәк тә умыртка баганасының дөрес формалашмавы, шуңа бәйле рәвештә еш кына баш авырту, күзләрнең күрү сәләте бозылу һ.б. 
Беренче сыйныфка сау-сәламәт булып килгән баланың ун ел уку дәвамында сәламәтлеген саклап калу безнең барыбызның да төп бурычы булып тора. Укучы биш-алты дәрес дәвамында парта арасында бер хәрәкәтсез утыра алмый. Укытучы аны вакыт-вакыт торгызып, актив хәрәкәтләр ясата. Дәреснең 15-20 минуты узганнан соң, физминутка, күзләргә гимнастика ясатуның файдасы турында кем генә белми икән? Федераль дәүләт белем стандартлары да шундый таләпләр куя. Мин дәресләрдә ял итеп алуны төрле шигырьләр ярдәмендә оештырам. Аларны барлык балалар да яттан белә. Шигырь юлларын сөйләү барышында аяк-кулларны, баш һәм җилкәне, күзләрне төрлечә хәрәкәтләндерәбез. Сыйныф каршында бер укучы һәр хәрәкәтне күрсәтеп тора. Ул укучылар көн саен алмашыналар. 3-5 минут эчендә актив хәрәкәтләнеп алган укучының эшләү сәләте күзгә күренеп яхшыра.
Хөрмәтле коллегалар! Мин сезгә актив хәрәкәтләр ясаганда сөйләнелә торган шигырь юлларын тәкъдим итәм.


Күңелле ял итәбез
(төрле кул хәрәкәтләре, башны як-якка бору һ.б. хәрәкәтләре ясала)
Без дәрестә күп эшлибез, 
Язабыз да, укыйбыз.
Сорауларга җавап биргәч, 
Ял итәргә уйлыйбыз.

Барыбыз да торып басыйк,
Як-якка сәлам бирик.
Алга, янга, артка сузып,
Кулларны ял иттерик.

Тагы бер кат кабатлыйбыз,
Кулларыбызны сузабыз.
Төрле хәрәкәтләр белән
Җилләрне дә куабыз.

Муенны ял иттерәбез
Әйләндереп алабыз.
Уңга-сулга борылабыз,
Мускулларны язабыз.

Күзләребез арый безнең,
Аларны ял иттерик.
Күзләр өчен хәрәкәтнең
Файдасы барын белик.

Билләргә кулларны куеп,
Бөгелик уңга-сулга. 
Алга-артка борылып,
Онытмыйк кабатларга.

Аякларны тыпырдатыйк,
[bookmark: _GoBack]Сикереп алыйк бераз.
Урыннарга утырышыйк,
Рәхәт ял итеп алгач.

Көзге ял
(төрле хәрәкәтләр белән күрсәтү)
Көз килде туган якка (Кул хәрәкәтләре белән күрсәтү.)
Көннәр инде суынды. (Куллар белән гәүдәбезне кочаклап, туңу күренешен күрсәтү.)
Ерагайды кояш та. (Аяк очларына басып, кулларны өскә сузу.)
Яфраклар да саргайды. (Кул белән һавада яфрак рәсемен ясау яки өстән аска таба коелу хәрәкәтләрен ясау.)
Көзге салкын җилләр исә. (Җил исү күренешен ясау. Авызны хәрәкәтләндереп, төрле авазлар чыгару.) 
Яфраклар коелалар. (Чайкала-чайкала, яфрак төшү күренеше ясала.)
Кошлар очып киткәндә, (Кошлар очу күренеше ясала.)
Кул болгыйлар балалар. (Төрле якка башны борып саубуллашу хәрәкәте ясала.)
Көзге болытлар йөриләр, (Болытлар хәрәкәте күренеше.)
Барыбызны куркытып. (Курку күренеше.)
Яңгырлар да сибәлиләр, (Бармаклар белән өстәлгә бәрү.)
Тып, тып, тып, тып, тып. (Күмәк рәвештә кабатлау.)
Җылы киемнәр киябез. (Кул хәрәкәтләре белән күрсәтү.)
Ай-яй салкын урамда. (Туңу күренешен күрсәтү.)
Йөгереп мәктәпкә киләбез. (Йөгерү күренеше.)
Сыйныфта җылынабыз. (Кулларны күтәреп, шатлануны күрсәтү.)
Дәрестә тыңлап утырыйк,
Тәртипле-тыйнак булыйк.
Туган телне өйрәник тә, 
Илгә файда китерик.
